Meddwl am Marc


Marc Pennod 14  adnodau 12-26  

Y Swper Olaf

Mae’n rhywbeth braf i drefnu pryd o fwyd i’r teulu cyfan ar adeg arbennig o’r flwyddyn i ddathlu gŵyl neu ben-blwydd.  Pryd felly oedd y swper drefnodd Iesu i’w fwyta gyda’i ddisgyblion i ddathlu Gŵyl y Pasg.  Cyfle i gofio am ofal Duw trostynt ac i wneud hynny yng nghwmni ffrindiau.

Danfonodd Iesu ddau o’i ddisgyblion i Jerwsalem i baratoi’r wledd. Sut oedd Iesu’n gwybod am y dyn yn “cario llestr dŵr”(adn 13) a’r “ystafell westai”(adn 14) o flaen llaw? (Darllenwch Marc 11:2-6 am yr ebol)

Cwestiwn: Os oedd Iesu’n gwybod y cyfan cyn iddo ddigwydd roedd y disgyblion yn medru ymddiried yn llwyr ynddo.  Beth mae adnod 16 yn dweud wrthon ni eto

     “ digwyddodd popeth  _____  ______  fel roedd Iesu wedi dweud.” 

Ydy Iesu’n dweud wrthon ni heddiw fod popeth  yn ddiogel yn ei law?

Wrth fwyta’r swper dywedodd Iesu byddai un o’i ddisgyblion yn ei fradychu(adn 18).  Doedd neb yn amau Jwdas a phawb yn drist wrth feddwl am ei eiriau. Fyddwn ni fyth yn deall yn iawn pam wnaeth Jwdas fradychu Iesu ond roedd brad Jwdas yn paratoi’r ffordd i Iesu fynd i’r groes ac ennill bywyd newydd i ni.  Mae ambell beth llai yn arwain at beth mwy yng nghynlluniau Duw.

Wrth fwyta’r Pasg gyda’i ddisgyblion roedd Iesu’n dysgu y byddai’n rhaid iddo ddioddef trostyn nhw. Byddai ei gorff yn cael ei dorri yn yr un ffordd ag y torrwyd y bara i‘w ddisgyblion (adn 22).   Byddai’r gwin yn arwydd o’r gwaed a fyddai’n rhedeg ar y groes ac yn “selio ymrwymiad Duw i’w bobl.” (adn 24) Mae Iesu’n gweddïo ac yn diolch i Dduw am y cyfan (adn 23).

Cwestiwn: Wrth fwyta’r bara a’r gwin yn y cymun ydyn ni’n drist wrth feddwl am ddioddefaint Iesu neu ydyn ni am godi’r cwpan gyda Iesu a chymryd y bara a diolch?  Beth wnaeth Iesu?  Beth ddylen ni fel ei ddisgyblion ei wneud?

Gweddi: Diolch i ti am adael bara a gwin i gofio am dy ddioddefaint di ar Galfaria. Wrth fwyta ac yfed gad i ni gofio i ti roi dy fywyd trosom ni a diolch i ti am hynny. Amen 

